
O MAZARICO REAL,
ESPECIE AMEAZADA DA FAUNA GALEGA

LITORAL

As limícolas son un grupo de aves, tradicionalmente incluídas na suborde Charadrii (Orde Charadriiformes), maioritariamente
caracterizadas pola súa dependencia de humedais, tanto litorais como continentais, e por unha dieta baseada no consumo
de invertebrados. A Península Ibérica presenta para este grupo zoolóxico un notable interese bioxeográfico, xa que son varias
as especies con poboacións peninsulares de tamaño reducido situadas no límite meridional das súas áreas de reprodución.
É o caso, por exemplo, da gabita (Haematopus ostralegus), da  becacina (Gallinago gallinago) e do mazarico real (Numenius
arquata). 

Exemplar adulto de mazarico real. 

O mazarico real é unha das limícolas máis grandes do Paleártico occidental,
cunha lonxitude de 50-60 cm e unha envergadura de 80-100 cm. É unha
especie de doada identificación, pola presenza dun pico curvado
característico, sendo o da femia sensiblemente maior co do macho. 

Os efectivos reprodutores localízanse maioritariamente en países do
centro e norte de Europa, principalmente en Gran Bretaña e Finlandia,
diminuíndo as cifras cara a latitudes meridionais europeas. Estes
efectivos extraibéricos son os que nutren en outono e inverno os
humedais da costa atlántica ibérica, cunha poboación media de 4.148
invernantes no litoral español1 e 2.280 no portugués2. 

A poboación nidificante ibérica é antiga, con presenza referida a Galicia
e Asturias. No caso galego hai mencións desde principios do século XX,
mentres que en Asturias foi nidificante regular até finais da década de
1970. En Galicia coñécense dous núcleos de nidificación principais, un
situado na comarca da Limia (Ourense), ao carón da antiga lagoa de
Antela, desecada a principios da década de 1960, e outro na Terra Chá
(Lugo). Hai ademais publicado un episodio de cría, aparentemente
ocasional, que aconteceu na illa de Arousa (Pontevedra) en 1988. 

No caso do núcleo limiao hai información de cría continuada durante o
período 1930-19603, cunha derradeira mención de reprodución no ano
19834. Aínda que a información dispoñible é limitada3, probablemente este
núcleo xa existiu en décadas anteriores e foi cuantitativamente importante.
Na comarca de Terra Chá parece probable que o mazarico fose un
reprodutor habitual ao longo do século XX, aínda que as mencións de
posibles intentos de reprodución abranguen entre 1960 e 1980. Desde o
comezo da década de 1990 publícanse observacións de cría nos concellos
de Cospeito e Castro de Rei, pero desde 2007 a poboación nidificante está
localizada nunha pequena área de Castro de Rei.

A diminución de efectivos, a contracción da área de distribución e o
tamaño actual da poboación levou á inclusión da poboación nidificante

española na categoría de “En Perigo de Extinción” no Catálogo Español
de Especies Ameazadas (Real Decreto 139/2011, do 4 de febreiro) e na
mesma categoría no Catálogo Galego de Especies Ameazadas (Decreto
88/2007, do 19 de abril). 

SITUACIÓN ACTUAL DO MAZARICO

A poboación española e ibérica de mazarico real está restrinxida na
actualidade a unha pequena zona de reprodución localizada no concello
de Castro de Rei, como xa sinalamos.

Os territorios das parellas nidificantes sitúanse nunha parcela ocupada
maioritariamente  por breixos e uceiras de pouca altura, rodeada por
prados, campos de cultivo e pequenos bosquetes5. Este terreo, de
propiedade estatal, abarca unha extensión dunhas 300 ha, e nel
predomina o mato de baixo porte (< 30 cm) de Erica sp. e Calluna sp.,
que alterna con zonas de Ulex de 1-1,5 m de altura. Na tipoloxía
CORINE, esta zona defínese como de landas e matos temperado-
oceánicos. Atópanse tamén algunhas depresións ocupadas por turbeiras,
que son empregadas por adultos e polos a medida que progresa a
primavera. As características de altura e cobertura do mato son
cambiantes, debido fundamentalmente a esporádicos incendios e roces.
En anos pasados esta parcela de landa e mato caracterizouse por
presentar un uso humano moi escaso no período de presenza de niños
e polos.

A poboación de mazarico compórtase en Terra Chá como estacional,
chegando os exemplares reprodutores habitualmente ao longo de marzo
e permanecendo aquí até finais de xuño ou xullo. Esta especie é ademais
altamente filopátrica, o que implica que os exemplares volven criar ano
tras ano á mesma zona. Tras a reprodución, os adultos e xuvenís
abandonan a Terra Chá, desprazándose probablemente ao litoral galego
ou portugués, aínda que non se coñecen até o momento as localidades
costeiras empregadas durante os meses de outono e inverno.

Hábitat de cría do mazarico real.

Nos derradeiros anos a poboación reprodutora oscilou entre 3 e 5
parellas, podendo considerarse estable. As familias nacidas na zona de
landa e mato frecuentemente desprázanse a prados adxacentes, onde
buscan alimento e onde os polos poden completar o seu crecemento
antes de voar. A produtividade media anual  foi de 0,25 ± 0,16 polos
voados por parella, similar a doutras poboacións europeas, sendo
frecuentes os episodios de depredación de niños e polos. 

PRINCIPAIS AMEAZAS

A principal ameaza sobre esta poboación probablemente se relacione coa
destrución e alteración de hábitat de nidificación e procura de alimento.
Nas últimas décadas produciuse na Terra Chá unha diminución das áreas
de mato, en beneficio de repoboacións forestais6  feitas con piñeiro ou, máis
recentemente, con eucalipto. Estas repoboacións supuxeron a perda no
concello de Cospeito de zonas tradicionais de cría desta limícola. Xunto a
isto, a transformación de prados de sega en cultivos, fundamentalmente
de millo, supón tamén unha ameaza para as posibilidades de
desprazamento das familias con polos en fase de crecemento.

A supervivencia da poboación nidificante de mazarico depende
criticamente do mantemento da parcela de landa e mato onde se asentan
as parellas reprodutoras. Até o de agora, esta parcela viuse beneficiada
por ser de propiedade estatal, estar libre de repoboacións forestais e
presentar un uso humano moi reducido durante o período reprodutivo. É
imprescindible que estas características se manteñan para que a
capacidade de acollida do hábitat non diminúa.

Outros factores de ameaza potenciais relaciónanse con posibles
incendios na zona de mato durante a primavera, a contaminación ligada
ao emprego de herbicidas nos prados e ao pequeno tamaño desta
poboación, que implica a existencia de factores de risco asociados como

aleatoriedade demográfica, cambios no sex-ratio ou dificultade para
formar parella.

A precariedade desta poboación urxe a promulgación do decreto que
aprobe o Plan de recuperación do mazarico real en Galicia, no que se
recolla o conxunto de medidas de xestión da especie e do hábitat
imprescindible para asegurar a súa conservación. Posiblemente non
quede moito tempo. En xogo están os últimos nidificantes da Península
Ibérica.

Á esquerda, prados de sega habitualmente empregados para a procura de alimento por adultos e polos. Á dereita, cultivo de millo en susbtitución de prados: as familias de
mazaricos perden a súa fonte de alimento e vense afectadas polos herbicidas. 

Á esquerda, niño de mazarico real con polos recentemente nacidos. Á dereita, antiga zona de reprodución no concello de Cospeito degradada pola plantación de piñeiros.

